
КъМР-ни 100-жыллыгъына 2 бет

Ол къайда да тепсеуню 
байрамын къурагъанды

Туризм 4 бетАйныу атламла 3 бет

Белгилисича, Бахсан ауузу айнып 
озгъан ёмюрню 30-чу жылларында 
башлагъанды. Биринчи болуп бери 
вольфрам-молибден магъаданны 
ачхан геологла келгендиле. Андан 

сора тау магъадан предприятияны 
производство бёлюмлери, ала бла 

бирге уа социал-маданият объектле, 
жашау журтла да ишленнгендиле. 

Ростуризмни башчысы 
Зарина Догузова бил-
диргеннге кёре, къы-

ралны кесинде туризм 
бла байламлы тарихле 
ковидге дери рекорд 

белгилеге жууукълаш-
ханды. 

Гитче элден магъаданчыланы 
                   шахарына дери

Россейни бла Чечен-Ингуш АССР-ни халкъ 
артисти, КъМР-ни сыйлы артисти, КъМР-ни 
Къырал саугъасыны лауреаты, тепсеу ис-

кусствону устасы, Кабардинка», «Балкария», 
«Асса» ансамбльлени художестволу таматасы, 
къыралда бек аламат балетмейстерлени саны-
на кирген Улбашланы Исмайылны жашы Мутай 
малкъар халкъыны, саулай Кавказны да ёхтем-

лиги болгъанлай къалады.

Кесибизде солугъанланы
саны ёседи

Совет Союзну Жигити К.Л.Кардановну 
аты ёмюрлеге эсде къалырча этиуню 

юсюнден
Къабарты-Малкъар 

Республиканы Башчысыны
У К А З Ы

   Совет Союзну Жигити К.Л.Кардановну аты ёмюрлеге 
эсде къалырча этер муратда, «Тарых кезиуле эмда уллу 
жетишимле болдургъан, Къабарты-Малкъар Республи-
каны аллында къыйынлары болгъан айтхылы адамланы 
атлары ёмюрлеге эсде къалырча этиуню юсюнден» Къа-
барты-Малкъар Республиканы 2012 жылны 18 декабринде 
чыгъарылгъан 94-РЗ номерли Законуну 7-чи статьясыны 
1-чи кесегине тийишлиликде бегим этеме:

1.Совет Союзну Жигити КАРДАНОВ Кубати Локмано-
вичге Нальчик шахарда Къулийланы Къайсын атлы про-
спектде 3-чю номерли юйде мермерден эсгертме къанга 
тохташдырыргъа.

2.Къабарты-Малкъар Республиканы Правительствосу бу 
Указны толтуруу бла байламлы къурау жумушланы тамам-
лауну жалчытыргъа борчлу этиледи.

3.Бу Указ къалай толтурулгъанына контроль этиу Къа-
барты-Малкъар Республиканы Правительствосуну Пред-
седателини орунбасары М.Б.Хубиевни боюнуна салынады.

Къабарты-Малкъар 
Республиканы  Башчысы                          К. КОКОВ

Нальчик шахар, 2022 жылны 15 августу, №79-УГ 

Къабарты-Малкъарны къыраллыгъыны 
кюнюне жораланнган ишле башланнгандыла

Республика къуралгъанлы 100-жыллыгъына аталгъан 
«Эльбрусиаданы» чеклеринде Россейни бла Европаны бек 
бийик Элбрус таууна ёрлеуге хазырланыу барады. Аны тёп-
песине быйыл 100 альпинист чыгъарыкъды. Ала Нальчик-
ден,  Москвадан бла Санкт-Петербургдан, Иркутскдан бла 
Владикавказдан, Краснодардан бла Мурманскдан, Челя-
бинскден бла Ульяновскдан, Калугадан бла Волгограддан, 
Краснозаводскдан бла Красноярскдан, Новороссийскден 
бла Самарадан келгенледиле.

 Альпинистлени эки къаууму бир жолгъа Минги тауну эки 
тёппесине ёрлерикдиле. Бюгюнлюкде ала хауагъа юйрене 
турадыла. Ёрлеу 19 августда башланырыкъды.

Къабарты-Малкъар Республиканы къыраллыгъыны 
100-жыллыгъына жораланып битеу да 20-дан аслам уллу 
иш бардырыллыкъды. Аланы санына кирген «Эстафета 
дружбы» деген республикалы фестиваль бизни юч белгили 
миллет ансамбльлерибизни – «Кабардинканы», «Балкари-
яны», «Терк къазакъланы» - къаташыулары бла къуралгъан 
концертден башланнганды.  Ол Нальчикде Жашил театрда 
ётгенди эмда шахарчыланы бла къонакъларыбызны эсле-
рин кесине бургъанды.

 Фестивальла Къабарты-Малкъарны битеу муниципа-
литетлеринде да ётерикдиле. Бу кюнледе эрттегили адыг 
жырны Зарамук Кардангушев атлы эмда эрттегили мал-
къар жырны Отарланы Омар атлы сабий фестивальлары 
«Туугъан жерим – мени жырым!» деген ат бла Нальчикде 
ётерикдиле. 

20 августда республиканы ара шахарыны жамауаты бла 
аны къонакълары Архитекторланы юйлеринде архитектура 
проектлени кёрмючюн жокъларгъа боллукъдула. 

22 августда Россей Федерацияны Къырал байрагъыны 
кюнюне жораланып, Келишиулюкню майданында Россей 
Федерацияны бла Къабарты-Малкъарны  къырал байракъ-
лары къууанчлы халда кётюрюллюкдюле. Аллай жумуш Че-
гем районну  Нальчикге кирген жеринде стеланы къатында 
да бардырыллыкъды.

Августну аягъында Къабарты-Малкъарны ара шахарында 
суратладан бла документледен къуралгъан  «Къабарты-
Малкъаргъа 100 жыл» деген кёрмюч ачыллыкъды.

Нальчикни тапландырылгъан тийрелеринде  уа «Нальчик 
– мени сюйген шахарым» деген  жаш тёлю арт-фестиваль 
къураллыкъды. Ол юч кюнню барлыкъды эмда 11 сентябрь-
де жабыллыкъды.

10 сентябрьде Къабарты-Малкъар Республика къурал-
гъанлы 100 жыл толгъанына аталгъан баш магъаналы 
къууанчла  ётерикдиле. Къабарты орамны жангыртылгъан 
кесеги ачыллыкъды, Уллу Ата журт урушну кезиуюнде ёлген 
нальчикчилеге ишленнген эсгертмеге гюлле салынырыкъ-
дыла. Нальчикде шахар паркны ара жолунда «Къабарты-
Малкъар бюгюн» деген промышленность-эл мюлк кёрмюч 
ачыллыкъды. Абхазия майданда  «Миллет тюрсюнлюлюк. 
«КъМР-ге 100 жыл» байрам къураллыкъды. Муниципа-
литетле миллет арбазларын жаярыкъдыла, чыгъармачы 
коллективле да той-оюн къурарыкъдыла.

Правительствону юйюнде уа 10 сентябрьде жамауатны 
къууанчлы жыйылыуу боллукъду. Андан сора 400-жыллыкъ-
ны майданында Къабарты-Малкъарны миллет маданият  
араларыны  «Бизни барыбызны да юйюбюз – мени Респу-
бликам!» деген фестивальлары ачыллыкъды. Ол  кюн окъ-
уна Музыкалы театрда искусствону усталары  «Жюзжыл-
лыкъны бийиклигинде» деген концерт кёргюзтюрюкдюле.

Ингирликде уа Келишиулюкню майданында «Круг света» 
-№Д-меппинг шоу» фестиваль боллукъду. Байрам 22:00 
сагъатда байрам салют бла бошаллыкъды. Къууанчлы 
атдырыула Келишиулюкню майданында, Нальчикни Ис-
кож эмда Стрелка тийрелеринде, «Сосруко» ресторанны 
аллында да боллукъдула.

Москвада уа 18-22 сентябрьде Къабарты-Малкъар Респу-
бликаны Маданиятыны кюнлери ётерикдиле.  

Концерт «На вершине столе-
тия» деген ат бла хакъсыз бар-
дырылгъанды, ариу тепсеулеге 
къараргъа юч мингден аслам 
адам жыйылгъанды, аланы 
араларында башха субъектле-
ден къонакъла да болгъандыла. 
«Балкария» «Асланбий», «Жор-
тууул», «Голлу», «Ындырбай», 
«Хардар», абезех тепсеулери 
бла къууандыргъанды. «Ка-
бардинка» «Хурома», «Моз-
докский», къафа, «Удж хэш», 

«Черноморский», «Черкесское 
игрище» тепсеулерин кёргюзт-
генди. «Терк къазакъла» уа кёл 
кётюрген жырларын да айта 
тепсегендиле. 

Байрам ингир Азамат Бе-
ков бла Рената Бесланеева-
ны республиканы бирлигине 
аталгъан «Кабардино-Бал-
кария» деген жырлары бла 
бошалгъанды. Къараучула уа 
артистлеге ыразылыкъларын 
кёпге созулгъан къарсла бла 

билдиргендиле, оюмларын 
айта, быллай концертни эртте-
ден бери да сакълагъанларын 
белгилегендиле. Къонакъла 
уа тепсеулени юслери бла 
регионну халкъларыны мада-
ниятларыны энтта бир кесеги 
бла шагъырейленнгенлерин 
чертгендиле.

КУЛЬЧАЛАНЫ Зульфия.
Суратланы Анзор 

АРАХОВ алгъанды.

Миллетлени шуёхлукъларыны белгиси бла Программа

"Машук-2022" битеуроссей жаш 
тёлю форумда, тёреде болгъаны-
ча, билим бериу эмда маданият 
жаны бла тюрлю-тюрлю майдан-
ла ишлейдиле. Быйыл ала 20-дан 
артыкъдыла: мастер-классладан 

башлап кюч салыуну излеген 
оюнлагъа дери.

Форумну ючюнчю кюнюнде 
Жаш тёлюню ишлери жаны бла 
федерал агентствону грант кон-
курсу бардырылгъанды. Ол башха 

жылладан эсе энчи эди – проект-
лени къоруулау сау сменнге со-
зулмай, бир кюнню ичинде ётген-
ди. Ахча болушлукъ алыр ючюн 
эришиуге къуру Шимал-Кавказ 
федерал округдан угъай да, къы-
ралны башха жерлеринден да 
аслам жаш адам къатышханды.  

Грант конкурсха биринчи сменде 
120-дан  аслам заявка берилген-
ди. «Кёргюзтюлген проектлени 
асламысы миллет адет-тёрелеге, 
маданият байламлыкълагъа, 
патриот ниетде юйретиуге эмда 
чыгъа туруучу къаугъаланы сыл-
тауларына жораланнгандыла. 
Алай башха темалагъа аталгъан 
ишле да кёп эдиле»,-дегенди фе-
дерал агентствону жаш тёлю про-

ектлерини битеуроссей конкурсу-
ну эксперти Юрий Купоросов.

Проектлерин энди къоруула-
рыкъланы уа ол методика эс-
гертиулеге эс бурургъа, огъурлу 
ниетлени сакъларгъа, кючлерине 
базыныргъа, экспертле бла тюз да 
шуёхлары блача кенгеширге чакъ-
ыргъанды. «Биз проектлеригизге 
себеплик этилирин, ала жашауда 
бардырырларын кёлюбюз бла 
сюебиз»,- деп чертгенди ол.

Проектлени къоруулау ётгенден 
сора, грант конкурсну экспертлери 
форумчула бла ушакъла бардыр-
гъандыла эмда жангылычларыны 
юслеринден айтхандыла, эсгерти-
уле этгендиле. 

Ахча болушлукъ аллыкъ машук-

чуланы атлары форумну биринчи 
смени жабылгъан кюн белгили 
боллукъдула.

«Машук-2022» битеуроссей жаш 
тёлю форумгъа къатышханла 
айтхылы спортчула бла – боксчу, 
спортну халкъла аралы класслы 
устасы Сослан Асбаров, эркин 
тутушуудан дунияны чемпионаты-
ны доммакъ майдалына тийишли 
болгъан, Токиода Олимпиада 
оюнлагъа къатышхан Мусукаланы  
Исмайыл эмда эркин тутушуу-
дан миллет командагъа кирген, 
Европаны чемпиону да болгъан 
Махмуд Магомедов бла - тюбеш-
гендиле. 

ЮСЮПЛАНЫ Галина 
хазырлагъанды. 

Машук-2022

Унутулмазлыкъ тюбешиуле, 
проектлени къоруулау

КъМР-ни Башчысы Казбек Коков кезиу-
лю «муниципал сагъатны» бардыргъанды. 
Анда  сёз миллет проектле къалай толтурул-
гъанларыны, иш хакъны кётюрюуню, юйле-
ге жылыу берилген кезиуге хазырланыуну, 
элледе бла шахарлада жашагъанланы суу 
бла жалчытыуну юслеринден баргъанды. 
Андан сора да, Къабарты-Малкъарны 
100-жыллыгъына эмда жангы окъуу жыл-
гъа хазырланыу не халда болгъанына  
къаралгъанды.

 Республикада 12 миллет проектге 
кёре ишле бардырыладыла. Школлагъа 
ремонт этиуге энчи эс бурулады. Суу бла 
жалчытыу бла байламлы кемчиликле да 
аз-аз кетериле барадыла. Бюгюнлюкде 
Россейни Правительствосуну хайырындан 
Бахсанда, Нальчикде, Элбрус районда 
уллу инфраструктура проектле, башха му-

ниципалитетледе уа ууагъыракъ жумушла  
тамамланыладыла. 

Августда бла сентябрьде регионну 
юбилейине жораланнган  ишле бютюн 
асламдыла. Ала республикада жашагъан-
лагъа бла аны къонакъларына тап келирча 
мадарла этиледиле. Казбек Коков байрам 
жумушланы тийишлисича бардырыугъа 
эмда къоркъуусузлукъну жалчытыугъа 
энчи эс бурургъа кереклисин эсгертгенди.

20 августда республикалы субботникни 
кенг халда ётдюрюрге белгиленеди. Анга 
битеу министерствола бла ведомствола, 
муниципалитетлени администрациялары, 
предприятияла бла организацияла да къа-
тышырыкъдыла.

КъМР-ни Башчысыны бла 
Правительствосуну пресс-службасы. 

Ал жанында – юбилейге, жангы 
окъуу жылгъа хазырланыу

Концерт

Къабарты-Мал-
къарны къы-
раллыгъыны 
100-жыллыгъына 
аталып  Нальчик-
де Жашил теат-
рда байрам кон-
церт болгъанды. 
Ингир салкъында 
республиканы 
юч махтаулу 
ансамбли – «Бал-
кария»,  «Кабар-
динка» эм «Терк 
къазакъла» - теп-
сегендиле. 

Муниципал сагъат

Август кенгешле

Кёп болмай КъМР-ни Правитель-
ствосуну Председателини биринчи 
орунбасары Муаед Кунижевни 
башчылыгъы бла  Къурулуш эмда 
жашау журт-коммунал мюлк мини-
стерствосунда 2022-2023 жыллада  
къыш сууукълагъа хазырланыу бла 
байламлы республикалы комисси-
ясыны кенгеши болгъанды.   

Муаед Ахъедович, тюбешиуню 
ача, ишле  КъМР-ни Правитель-
ствосу белгилеген план бла тол-
турулургъа, республика, бютюнда  
жашау журтланы фонду  къышха 
бир тюрлю чурумсуз тюберча бо-
лургъа кереклисин эсгертгенди.      
Быйыл анга деп 740 миллион сом 
бёлюнюрюгюн да чертгенди.

Ызы бла Къурулуш эмда жашау 
журт-коммунал мюлк министрни 
орунбасары Роман Котченко та-
мамланнган эм этилген ишлени 
юсюнден толуракъ хапарлагъанды.  
Ол айтханнга кёре,  республикада 
къыш сууукълагъа   кёп фатарлы 
юйле -71, билим бериу учреждени-
яла – 48, котельняла - 72, жылыу 
ызла - 68,5, суу быргъыла – 72 эм 
саулукъ сакълау организацияла – 
85 процентге хазырдыла. 

Аны бла бирге Роман Андреевич 
администрацияланы таматалары-

на кёп фатарлы жашау журтла  жы-
лыу бла тынгылы  жалчытылыныр-
гъа кереклисин къаты эсгертгенди.   

Къыш сууукълагъа хазырланыуну 
чеклеринде, план бла эм плансыз   
кёп фатарлы жашау журтланы 
ич эм тыш болумларына эс бу-
рулады. Ол санда котельняланы 
оборудованияларына, жылытхан 
системалагъа, сууукъ эм исси суу 
баргъан быргъылагъа, ток ызлагъа 
эм башха затлагъа да тынгылы 
къаралады. 

Министрни орунбасары  Къабар-
ты-Малкъарда жылыу бла жалчыт-
хан  комплексни  оборудованиясы  
бла  инженер инфраструктурасы 
60 процентге тозурагъанын, аны 
бла байламлы бюгюнлюкде сууну 
басымын кётюралмагъан обо-
рудованиягъа бла быргъылагъа 
профильли организацияланы 
кючлери бла  ремонт этилгенин 
айтханды.     Ол докладында  
башха магъаналы соруулагъа эс 
бургъанды.   Сёз ючюн, Прохлад-
на шахарны  администрациясына 
кёп фатарлы юйледе жашагъ-
анланы жылыу  эм исси суу  бла 
да тынгылы жалчытырча амал 
излерге, Нальчик шахарны адми-
нистрациясына   «Нальчикская 

теплоснабжающая организация» 
унитар предприятие  бла  «Новые 
тепловые сети» биригиуню къу-
раргъа тийишли документацияны 
жарашдырып, лицензия алырча 
КъМР-ни Тарифле эмда жашау 
журтлагъа надзор этиу жаны бла  
къырал комитетине  берирге ке-
реклисин эсгертгенди. 

Черек районну администрация-
сына да «Черекэнерго» биригиуню 
къурау бла байламлы  аллай эсгер-
тиу этилгенди.   Аны бла бирге Эко-
логия, технология эм атом жаны 
бла надзор этиу федерал служба-
ны  Кавказда  управлениясына да 
республиканы жылыу бла жалчыт-
хан комплекслерини болумларын 
билирча тинтиуле бардырыргъа 
кереклиси айтылгъанды.   

Къыш сууукълагъа хазырланыу 
не халда болгъаныны юсюнден 
министерствону бла ведомствола-
ны келечилери да билдиргендиле. 
Алай бла КъМР-ни жарыкъланды-
рыу эмда илму министри Анзор 
Езаов айтханнга кёре, билим бериу 
учрежденияланы хазырлаугъа бый-
ыл 14 миллион сом бёлюннгенди. 
Бюгюнлюкде андан 2,1 миллион 
къоратылгъанды.   

КъМР-ни саулукъ сакълау мини-

стри Рустам Калибатов да бёлюм-
де бу жаны бла  тамамланнган эм 
этилирге керек болгъан ишлеге 
быйыл 5,3 миллион сом жиберил-
генин билдиргенди. Бюгюнлюкде 
аны асламысы, неда 5,3 миллиону 
жоюлгъанды. Республиканы урунуу 
эмда социал къоруулау министри 
Асанланы Алим  жашау журтлада, 
социал сетьледе, инженер комму-
никациялада эм башха объектледе 
да игилендириу ишле баргъанла-
рын айтханды.  

«Россети Северный Кавказ» - 
«Каббалкэнерго» биригиуню баш 
инженери  Алибек Яганов да 
электрокюч комплексни  къыш 
кезиуге хазырлаугъа  208 миллион 
сом къоратыллыгъын, бусагъатда 
120 миллион сом багъасы ишле 
этилгенлерин, бёлюм 58 процентге 
хазыр болгъанын да билдиргенди. 
«Газпром газораспределение Наль-
чик» компанияны баш  инженери  
Анзор Тутуков а, кёк отлукъ бар-
гъан ызлагъа бла оборудованиягъа 
план бла техника  диагностика 
этилгенин айтып, аланы хар бирине 
энчи къаралыргъа кереклисин да 
чертгенди. 

Кенгешни ахырында къышха 
хазырланыу бла байламлы   респу-
бликаны районларында болум да 
тынгылы сюзюлгенди  эм  кемчили-
клени кёпге созмай кетерирге деп 
тийишли оноучулагъа эсгертиуле  
этилгендиле. 

МАГОМЕТЛАНЫ Сулейман. 

Ол 1923 жылда Шауурдатда туугъанды, ёс-
генди. Адамны жашауун сейир адамла бла 

тюбешиуле жарытадыла, ала жаздырадыла 
аны къадарын. 

1933 жылда 1 октябрьде Нальчикде Ленинчи 
окъуу шахарчыкъда (ЛУГ) жыр-тепсеу, музыка 
инструментледе согъуу, сахна оюнла салыу бё-
люмлери бла Миллет студия ачылгъанды. Анда 
Рахайланы Якуб ишлегенди. Ол жыр-тепсеу 
къауумну мурдорунда Къабарты-Малкъар про-
фессионал ансамбль къуралгъанды. 

Якуб ЛУГ-ну биринчи окъуучуларындан бири 
эди. 1925 жылда баргъан спартакиадада 
спортну бир ненча тюрлюсюнден (чабышыу, 
ауурлукуъ кётюрюу, ёрге секириу, ушкок атыу…) 
алчы болгъанды. Анга ол хорламла ючюн 
алтын кюмюш къама, бел бау, алтын жулдуз 
да берген эдиле. Тепсегенде да аны аллына 

киши ётмегенди. Ол себепден этген эдиле аны 
Къабарты-Малкъар жыр-тепсеу ансамбльге 
балетмейстер. Уруш аллы жылда уа ол аны 
таматасы болуп тургъанын эсгередиле.

Якубха онжыллыкъ Мутайны, тепсеу уста-
лыгъын кёрюп, ол заманлада къырал къул-

лукълагъа къатыша келген ата къарындашы 
Улбашланы Назир элтгенди. Алай бла ол таулу 
киши дуниягъа унутулмазлыкъ саугъа этгенди.

Ол ансамбль «Исламей», абезех, тёгерек 
тепсеу, тюз тепсеу, къафа, «Асланбий» деген 
эм башха халкъ тепсеуле бла къууандыргъан-
ды къараучуланы. Аны ишине республиканы 
таматалары да уллу эс бургъандыла. Бетал 
Калмыков бек гитче тепсеучюле Улбашланы 
Мутайны бла Аталиков Магометханны энчи 
къубултханды.

Бир жылдан ол ансамбль биринчи кере ата 
журтуну чеклеринден атлагъанда, Мутай аны 
санында Украинагъа баргъанын, Киевни кё-
рюп, аны ариулугъуна къалай сейирсиннгенин, 
ызы бла Москвада пролетар жазыучу Максим 
Горькийге тюбегенин эсгериучю эди. Аны бла 
бирге таулуладан анда Этезланы Сакинат да 
тепсегенди. Бештауда баргъан Шимал Кавказ 
спартакиадада 1934 жылда жаланда жаш ан-
самбль биринчи жерге чыкъгъанды. Артистле 
гастрольлада Совет Союзну шахарларында, 
тыш къыраллада да болуп, кёп уллу адамланы 
кёргендиле – къырал эм партия къуллукъчула 
Клим Ворошиловну, Семен Будёныйни, Ан-
дрей Ждановну, Михаил Калининни, СССР-
ни халкъ артисти Антонина Нежданованы, 
жырчы Леонид Утёсовну, композитор Вано 
Мураделини эм башхаланы. 1936 жылда уа – 
Сталинни да.

Ол жыл ансамбль Советлени VIII съездини 
делегатларына аталгъан концертге къатышыр-
гъа Москвагъа чакъырылгъан эди. Уллу теат-
рда Мутай кеси да «Асланбийни» тепсегенди. 
Юйретгенлерича, Сталин олтургъан ложаны 
аллына келип, аякъ бурунларына туруп, пио-
нер честь берип, Мутай тепсеп башлагъанда, 
бачама къарс къакъгъанды. 

1939 жылда уа Москвада, ишине къарап,
белгили балетмейстер Игорь Моисеев 

аны кесини ансамблине чакъыргъанды, алай 
республиканы таматалары ол затны унамагъ-
андыла.

Уллу Ата журт уруш башланнганда, ансамбль-
ни артистлерини къаууму фронтха кетгендиле. 
Мутай Бакудагъы аскер бёлюмге тюшгенди. 
Болсада къыралны культурасына юлюш 
къошханланы аяргъа деген бегим чыгъып, 
эркин болуп, Нальчикге къайтханды. Фашистле 
республикадан кетгенден сора, иш жангыдан 
къуралгъанды. Алай кёп бармай малкъар 
халкъны кёчюргендиле.

Алай бла Мутайны да къанатлары кесил-
гендиле. Къыргъызстанда къырал филармо-
ниясында «Кавказны тау къушлары» деген 
грузин тепсеу ансамбль ишлей эди да, аны 
ары аладыла. Ол тепсеу къауумда таулу жаш 
кёп турмагъанды. Кёчгюнчюледен «Кавказ» 
деген ансамбль къуралып, анда тепсеп баш-

лагъанды. 1947 жылда кёчгюнчюлеге законла 
бютюнда къаты болуп, аны ишин тохтатханда, 
Мутай аякъ кийим тикген фабрикада чурукъчу 
болуп ишлеп башлагъанды. Ол тикген чурукъ-
ланы Москвада Битеусоюз кёрмючде (ВДНХ) 
кёргюзтгендиле. Юч кере Мутайны аты фабри-
каны Сыйлы китабына тюшгенди. 

Анда ол «Кавказны тау къушлары»
деген ансамбльде биргесине 

тепсеген Евгения Стукалина бла бир 
юйюр къурагъанды. Аланы андан ары 
жашаулары бирге ётгенди. Ала жаш 
бла къыз ёсдюргендиле.

1957 жылда ата журтха жыйылгъан-
лай, Улбаш улу эртте ишлеп тургъан 
жыр-тепсеу ансамблине къайтады. 
Ол жыл окъуна Къабарты-Малкъар 
къырал тепсеу ансамбль Жаш адам-
ланы битеусоюз эм битеудуния фе-
стивальларында биринчи жерлеге 
чыгъады. Юч жылдан а Мутайны 
балетмейстер, ызы бла балетмей-
стер-постановщик этедиле. Къысха 
заманны ичинде ол репертуарны кен-
гертип, артистлени усталыкъларын да 
ёсдюреди. 1965 жылда уа ансамбльни 
атына «Кабардинка» деп атайдыла. 
Аны жыр къаууму радиону хоруна кё-
чеди. Улбаш улун а аны художестволу 
башчысына саладыла.

Ол таматалыкъ этген заманда, 
«Кабардинка» атлары айтылгъан, 
тарыхда къаллыкъ тепсеу ансамбль-
лени тизгинине къошулгъанды. Мутай 
юйретген тепсеучюлеге дунияны 
къалайында да – Африкада, Ев-
ропада, Америкада, Австралияда, 
Сингапурда, Филиппинледе окъуна 
къарс къакъгъандыла. Ансамбль 
бармагъан къырал хазна жокъ эди. 
Ол къайда да тепсеуню байрамын 

къурагъанды. «Бу фантастиканы суратларгъа 
сёз жетишмейди! – деп жаза эди 1968 жылда 
«Вижи марокэн» деген марокан газет. – Залда 
олтургъанланы хар бирине да артистледен 
кёчген къууанчны юсюнден айтып, ол затны 
кеси сезмегенни ийнандыргъан къыйынды…» 
1972 жылда «Ла капиталь» деген аргентин 
газет: «Кабардинка» кёргюзтген спектакль 
журналистлени абызыратханды – ала аны су-
ратларгъа тынгылы сёз табалмайдыла», – деп 
жазгъанды. 1973 жылда Мексикада чыкъгъан 
«Ла пренса» газетде: «Кабардинка» бояуланы, 
санланы сейир ойнауларыны, ариулукъну бай-
рамыды», – деп белгилегенди.

Озгъан ёмюрню 60-90 жылларында ан-
самбль дагъыда Чехословакияда, Поль-

шада, Германияда, Сирияда, Иорданияда, 
Бразилияда болгъанды, уллу махтау, тийишли 
саугъала да алгъанды. Мутай анга башчылыкъ 
этгенде, ол  Иорданияны патчахы Хусейнни 
къолундан къыралны бек уллу саугъаларын – 
Азатлыкъны орденин (1981 ж.) бла Иорданияны 
жулдузу деген орденни (1985 ж.) алгъанды.

Мутай, иги кесек фахмулу тепсеучю юйретип, 
аны академиялы ансамбль  даражагъа жет-
диргенди. Анда 1989 жылгъа дери ишлегенди. 
90-чы жыллада таулу интеллигенция бирлешип, 
Къудайланы Мухтарны ишине, сёзюне къулакъ 
салып, уллу кюреш бла Балкария» фольклор-
этнография ансамбльни къурап, аны бла 
халкълыгъыбызны бегитгендиле. Улбашланы 
Мутайны да «Балкариягъа» чакъыргъандыла. 
Ол жылладан башлап, 2005 жылда ахыр кю-
нюне дери ол аны башчысы болуп тургъанды.

Къуралгъаныны ючюнчю жылында окъуна 
«Балкария» Тюрк миллетлени халкъла аралы 
фестивальларында хорлагъанды, Сухумда уа 
Кавказ халкъланы биринчи фестивальларын-
да «Золотой шлем» атлы биринчи саугъаны 
алгъанды.

Ариу, женгил, къанатлы Мутай ишинде
эслерча жетишимле этгенди. Жашланы, 

къызланы тепсеу искусствону жашырынлыкъ-
ларына юйретгенди, кёп тепсеу композицияла 
къурагъанды. «Балкарияны», аны оноучулары 
Улбашланы Мутайны бла Къудайланы Мухтар-
ны фахмуларына дунияны бек уллу, сыйлы да 
залларында ёре сюелип къарс къакъгъандыла.

Ол жюрек учунуулу таулу жашла малкъар 
халкъны къанатлы тепсеу искусствосун дуни-
яны белгили ансамбльлерини юлгюлерини 
тенглигине чыгъаргъандыла. Алай бла таулу 
адамны бетин жарытхандыла, жюреклерине 
ёхтемлик салгъандыла, ийнаныу къайтаргъан-
дыла. Аны Аллахдан келген фахмусу миллети-
бизге аллай асыу къуллукъ этгенди. 

Улбашланы Мутайгъа тепсеуню тейриси, 
сахнаны патчахы дегендиле. Ол къанатлы, ил-
хамлы, жарыкъ сыфатлы адам Къабарты-Мал-
къарны ёхтемлиги, хар таулу юйню уа ийнагъы 
эди. Эсибизде да этген ишлерини ариулугъу, 
махтаулугъу, ёмюрлюгю бла къалгъанды.

МУСУКАЛАНЫ Сакинат.

КъМР-ни 100-жыллыгъына

Ол къайда да тепсеуню 
байрамын къурагъанды
Россейни бла Чечен-Ингуш АССР-ни 

халкъ артисти, КъМР-ни сыйлы ар-
тисти, КъМР-ни Къырал саугъасыны 
лауреаты, тепсеу искусствону устасы, 
Кабардинка», «Балкария», «Асса» 
ансамбльлени художестволу тамата-
сы, къыралда бек аламат балетмей-
стерлени санына кирген Улбашланы 
Исмайылны жашы Мутай малкъар 
халкъыны, саулай Кавказны да ёх-
темлиги болгъанлай къалады.

Улбашланы Мутай бла 
Женя Ханова-Гегиева. 
1937-1938 жылла.

Къыш сууукълада апчымазча

Ана тилни окъутууда борчланы эм кемчиликлени  сюзгендиле
Билдиргенибизча, быйыл республика-

да устазланы кенгешлери башха тюрлю 
халда къуралып, сегиз кюнню ичинде 
озарыкъды. Ол регионну билим бериу 
системасына жюз жыл толгъанына эмда 
педагогну хурметин, бу усталыкъны 
даражасын да кючлендириуге жора-
ланнганды.

Геуюрге кюнде уа, форумну экинчи кюнюнде, 
къарачай-малкъар тилден бла адабиятдан эмда 
къабарты-черкес тилден бла адабиятдан окъут-
ханла да, кенгешни излемине тийишлиликде, эн-
чи-энчи жыйылгъандыла. Бу дерслени окъутууну 
амалларыны, мадарларыны, жетишимлерини 
бла жарсыуларыны, программаланы, дерсликле-
ни, башха затланы юслеринден да сёлешгендиле. 
Кенгешни къонакълары уа КъМКъУ-ну къарачай-
малкъар филология  кафедрасыны башчысы, 
филология илмуланы доктору, профессор Ке-
тенчиланы Мусса, КъМР-ни Журналистлерини 
союзуну правленини таматасыны къуллугъун 
болжаллы халда толтургъан Шауаланы Раз-
ият, «Къабарты-Малкъар» ГТРК-ны директоруну 
орунбасары Сабанчыланы Арипа, районланы 
билим бериу управленияларыны келечилери да 
болгъандыла. Анга башчылыкъны уа КъМР-ни 
Жарыкъландырыу эмда илму министерствосуну 
миллет билим бериу бёлюмюню кенгешчиси 
Ахаланы Лариса этгенди.

Жыйылыугъа келгенлени Лариса Рамазанов-
на форумну ачылгъаны эмда жангы окъуу жыл 
бла алгъышлай, малкъар тилден бла адабият-
дан окъутханланы жууаплылыкълары бютюн 
ауур болгъанын, ала кеслерини борчларын бет 
жарыкълы толтуруп келгенлерин да айтханды. 
Сабийлени кёлюн дерсге ачхан, тилибизни жа-
ланда сюерге угъай, аны сакълар эмда айнытыр 
ючюн не этерге тийишлисин ангылатханла да ала 
болгъанларын чертгенди.

Мусса Бахаутдинович а, жыл сайын быллай жу-
мушла бардырылып тургъанларын ахшы тёреге 
санап, жыйылыугъа келген эмда анга къатыш-
магъан устазлагъа да, ала миллетни аллында 
уллу ишни этгенлерин белгилеп, ыразылыгъын 
билдиргенди. 

Тилни сёз байлыгъын алып къарагъанда, 
талай жылдан бери окъуу китапла жангыртыла 
келгенлерин, башланнган класслада ана тилге 
бегирек эс бурулуп, бирси предметледен дерсли-
кле малкъарчагъа кёчюрюлюп, алай окъутулуп 
тургъан экспериментни кезиуюн да эсгертгенди. 
Бусагъатда да жангы окъуу китапла, алагъа кёре 
программала хазырланнганларын, алагъа феде-
рал экспертиза этиле тургъанын ангылатханды. 
Жарсыугъа, тюрлениуле болуп, дерсликле узакъ 
жерледе басмаланыргъа тюшгенин да билдирип, 
бу жаны бла уллу иш бардыргъан Додуланы Аси-
ятха ыспас этгенди.

Андан сора да, китапла этнокультура магъана-
лы болгъанларына бютюнда къууаннганын айт-
ханды. Къуру грамматика бла чекленип къалмай, 
сабийле тилни, аны  бла бирге уа ёсген жерлерин, 
миллетлерин да сюерге себеплик этгенлерин 
белгилегенди. Айхай да, дерсликле бла устазла 
бардыла деп къойгъан ана тилни сакъланырына 
эмда айнырына азлыкъ этгенин чертгенди.

Кафедрада эмда кадрла бла болумну юсюн-
ден айта, быйыл бакалавриатха алыннган он 
студентни ичинде школладан жаланда экиси 
келгенин, бирсилери колледжлени тауусханла 
болгъанларын айтханды. Энди бёлюм эки про-

фильге – малкъар тил бла адабият, орус тил 
бла литература – къайтханын да ангылатханды. 
Бюгюнлюкде радиода, телевиденияда, басма 
органлада да филология билимлери болгъан 
жаш адамла керек болуп тургъанларын белгиле-
генди. Устазланы уа орус тилни бла литератураны 
окъутханла бла биригип ишлерге чакъыргъанды. 
Нек дегенде бу предметден ЕГЭ университетни 
къарачай-малкъар бёлюмюне кире туруп керек 
болады.

Кенгешде Нальчик шахарны экинчи номерли 
лицейинден Тёппеланы Ханифа, бир-бир пред-

метлени терен окъутхан тогъузунчу школундан 
Бийчеккуланы Танзиля, оналтынчы номерли 
мектебинден Бёзюланы Аминат, отуз тёртюнчю 
прогимназиясындан Ёзденланы Мадина; Тырны-
ауузну бешинчи номерли лицейинден Этезланы 
Фатима, биринчи лицейинден Темуккуланы Аси-
ят; Хушто-Сыртны битеулю билим берген шко-
лундан Жанатайланы Лиза, Къашхатауну орта 
мектебинден Атабийланы Людмила малкъар 
тилни окъутууда къаллай амалланы, мадарланы 
хайырланнганларыны, сабийлени дерсге эсле-
рин къалай бла бургъанларыны юслеринден 
сёлешгендиле. Чертирге тийишлиди, ала барысы 
да окъуучуланы сейирлерин къозгъаугъа энчи 
къайгъыргъанларын белгилегендиле. Устазлыкъ, 
бютюнда ана тилни окъутуу – ол жууаплылыкъ 
болгъанын къатлагъандыла.

Алай эсе да, ала жарсыуларын да билдир-
гендиле. Бу предметлеге берилген сагъатланы 
азлыгъын, сабийле жылдан-жылгъа малкъарча 
осалдан-осал сёлешгенлерин, ол хал а жаланда 
шахар школлада угъай, элледе да садиклеге 
жюрюгенле орусча тилленип къалып, анда да 
болум былай болгъанын ангылатхандыла. Юй-
юрле бла биригип ишлей, бир бирге билеклик 
этерге тийишлисин, алай бла ёсюп келгенлени 
ана тилибизге юйретирге, оюмларын да тауча 
айта билирге тюшюндюраллыкъларын да ха-
парлагъандыла.

Андан сора да, сёлешген устазла кеслери 
билген эмда хайырланнган амалланы бир бир-
леринден жашырмай, къызгъанмай белгили эт-
генлерин да энчилерчады. Ала сабийле классдан 
тышында бардырылгъан жумушлагъа бегирек 
къатышыргъа сюйгенлерин да айтхандыла. 
Педагоглагъа тынгылай, алача ишлеген, жан-
гычылыкъланы излеген эмда аланы жашауда 
бардырыргъа талпыннганларыбыз болгъан къа-
дарда, малкъар тилни окъутууну кемчиликлери 
азайырла, сабийле, ата-анала да бу дерсге башха 
кёзден къарарла деп ышанырыгъынг келеди.

Бирсилени сёлешиулеринде кемчиликлери 
бар эдиле деп айтханлыгъыбыз тюйюлдю, алай 
а Лиза Ахматовнагъа тынгылагъан бютюнда 
сейир, хычыуун да эди. Ишни юсю бла бу устазны 
бир ненча конкурсда эшите, ол тилибизде алай 
ариу, уста да сёлешгени кесине илешдирмей 
къоймагъанды. Аны хар бир айтымы философия 
фикирден толуду, аны бла бирге уа тынгылагъ-
аннга ангылашыныулуду. Быллай устазлары 
болгъанла уа насыплыдыла.

Тюбешиуде Педагогланы профессионал уста-
лыкъларын тохтаусуз ёсдюрген араны лаборато-
риясыны башчысы, белгили устазыбыз Къонакъ-
ланы Люба да сёлешгенди. Ол а коллегаларына 
окъуу-методика жаны бла жалчытылыныуну 
юсюнден билдиргенди.

Жыйылгъанланы алларында сёлеше, тилни 
билмегенлери ючюн сабийлени кеслерин айы-
плап туруу – ол тюз болмагъанына ийнаннганын 
ангылатханды. Хар устаз да «Бюгюн дерсге 
келип, заманын къоратхан сабийге мен не зат 
бералдым, ангылаталдым» деген сагъышны 
этерге тийишлисин айтханды. «Бералмай эсег 
а – биз терсбиз, окъуучугъа «эки» салыргъа 
ашыкъмай, бир бетни орунуна юч айтымны окъу-
на билдиригиз, алай бла аны кёлю да къачмайды, 
юйренирге да сюерикди», - дегенди.

Ызы бла ол эки жылдан бери республиканы 
Правительствосуну бу жанына эс бурууу бла 
окъуу китапланы жарашдырыу жаны бла уллу 
иш бардырылгъанын билдиргенди. Келе тургъан 
жангы окъуу жылдан энди жангыртылгъан феде-
рал стандартлагъа тийишлиликде хазырланнган 
биринчи-тёртюнчю класслагъа дерсликлени 
хайырланып башларгъа боллугъун айтханды. 
Алагъа  ишчи программала да бардыла.

Бешинчи-тогъузунчу класслагъа окъуу китапла 
жарашдырылып, хазыр болгъанлыкъгъа, алыкъа 
ала къолгъа алырча болмагъандыла, электрон 
версиялары уа барды, интернетни болушлугъу 
бла аланы хайырланыргъа къалай жарарыгъын 
тынгылы ангылатханды. Дагъыда сагъынылгъан 
класслагъа ишчи программала сексен чакълы 
процентге тюрлендирилгенлерин да. Малкъар 
тилден окъутхан устазлагъа энчи сайт ачаргъа 
онг боллугъуна, тамата класслада окъулгъан 
чыгъармаланы аудио тюрлюлери да чыгъа-
рыкъларына ышандыргъанды. Эндиге дери 
интернетде болгъанланы барысы да жыйышды-
рылгъанларын, ол жаны бла ишлерге устазлагъа 
биреулен да чырмау этмезлигин белгилегенди.

Жыйылыуну кезиуюнде хычыуун жумуш да 
болгъанды. Кетенчиланы Мусса Атабийланы 
Людмилагъа, Газаланы Аслижаннга, Жанатай-
ланы Лизагъа, Бийчеккуланы Танзилягъа ахшы 
жетишимле болдургъанлары ючюн дипломла 
бергенди.

Устазланы жангы окъуу жыл бла Шауаланы 
Разият, Сабанчыланы Арипа да алгъышлагъ-
андыла. Алагъа ыспас этип, жангы бийикликле, 
саулукъ-эсенлик тежегендиле.

Ахырында уа жыйылыуну резолюциясыны 
мурдору къабыл кёрюлгенди.

Ол кюн дагъыда «Школда математиканы окъ-
утууну игилендириу» деген майдан да (трек №3), 
август кенгешлени чеклеринде, кесини ишин 
бардыргъанды. Аны модераторлары уа КъМКъУ-
ну алгебра бла дифференциаллы уравненияла 
кафедрасыны доценти Руслан Жемухов, огъа-
рыда сагъынылгъан араны лабораториясыны 
башчысы Артур Насипов болгъандыла.

МОКЪАЛАНЫ Зухура.
Суратланы Артур ЕЛКАНОВ алгъанды.

2000 жылны кюз арты кюнлеринден 
бири эди. Тёбен Чегем элде 

жашагъанла, хар замандача, кеслери-
ни юй ишлери, башха жумушлары бла 
кюрешедиле. Ол кюн Мустафаланы 
Шабазны юйюне аллай ачы хапар 
келир да, бир кесек заманны ичинде 
аны арбазы адамдан толуп къалыр 
деп кимни эсинде бар эди. Шабазны 
жангыз къызы дуниядан кетген эди. Ол 
ачыу жаланда Мустафаланы юйюрге, 
тукъумгъа болуп къалмай, элге, Миля 
ишлеген коллективге, аны шуёхларына, 
битеу танышларына да уллу бушуу эди…

Ол тёреди, дегенле да чыгъарла. 
Алай бу жол а угъай… Анасы: «Аурумай 
ёлген къызым», – деп, таралып жиляй 
эди. Артда ол, эллилеринден уялып, 
кёпге дери кёзлерин кётюрмей тургъан-
ды… Жашлары, жюрегин къыйнамай-
быз деп, аналарына Миляны ауругъ-
анын айтмай тургъандыла. «Эллиле 
манга тели къатын, деп окъуна айтхан 
болурла, ала билгенни мен билмеген-
ме»,- дегенди бир жол а ана.

Миляны эсгере, мен аны къарын-
дашларыны, жууукъларыны, аны 

таныгъанланы жюреклерин дагъыда 
бир кере къозгъагъанымы ангылайма. 
Бирле да сынтыл бола келген жарагъа 
туз къуяса, дерге да болурла. Алай 
мен билеме, Миляны жууукълары, 
ахлулары, тенглери да аны бир такъ-
ыйкъагъа да унутмагъанларын. Бу жол 
мени къолума къалам алдыргъанла да 
огъурлу, менсинмеген, халал жюрекли, 
болгъанындан чомарт юлюш эте билген 
адамны тенг къызларыдыла.

Къулбайланы Аслижан, Созайланы 
Кизика, Созайланы Елизавета бир 
бирлерине ал бермей хапар айта эдиле 
Миляны юсюнден.

Ол Хасанияны 16-чы номерли орта 
школуна математикадан устаз 

болуп 1985 жылда келген эди. Ишлей 
келгенде, Шаталовну амалыны юсюн-
ден окъуп, аны элдеги школда хайырла-
ныргъа умут этеди. Аны жорукъларын 
теренирек билир муратда солугъан 
кезиуюнде Украинагъа атланады. Арт-
ха къайтханында уа, аны башламчы-
лыгъына бир къауумла артыкъ ыразы 
болмайдыла. Ол угъай да, чырмаула 
къурап, сабийлени ата-аналарын да 
къозутургъа кюрешедиле.

Ким да биледи жангы зат не заманда 
да уллу чырмаула бла сингдирилгенин. 
Анга да къарамай, Миля ишни таукел 
къолгъа алады. Сабийлени дерсле бо-

шалгъандан сора тыйып, ангыламагъ-
анларына тюшюндюрюр ючюн, кесини 
заманын, кючюн, билимин да аямагъ-
анды. Аны ючюн артыкъ хакъ да изле-
мегенди. «Школда чыракъ жарыгъын 
кёрсенг, Миля анда сабийле бла къо-

шакъ дерсле бардыра тургъанын бил 
да къой. Аллайлагъа: «Аллахдан келген 
устаз», – дейдиле», – дегендиле аны 
ишчи нёгерлери. Аны окъуучулары бла 
ушакъ этгенимде уа: «Миля Шабазовна 
дерсни ангылатыр ючюн, тюрлю-тюрлю 
амалланы хайырлана эди. Ол салгъан 
«ючню» «бешден» башхалыгъы жокъ 
эди», – дегендиле ала. 

Сабийлени юйретиуге да ол энчи эс 
бургъанды. Хыпыярлыкъ этгеннге 

неда осал окъугъаннга: «Ангылаймыса, 
сен атангы бла анангы бетлерин жояса, 
мен аланы ма сени бетингден кёреме», 
– деп, уялтыр эди.

Миля ниет жаны бла болмагъанча 
бай эди. Математикле тарихледен 
сора жукъ билмейдиле деп, аллай 
оюм жюрюйдю. Миляны юсюнден алай 
айталлыкъ тюйюл эдинг – ол Цветаева-
ны, Ахматованы, Есенинни, Мечиланы 
Кязимни, Къулийланы Къайсынны, 
Отарланы Керимни, Бабаланы Ибра-
гимни назмуларын кёлден сагъатла 
бла айтып турур эди. Малкъар драма 
театрны сахна оюнларына къараргъа 
да бек сюйгенди. Жангы китап чыкъ-

са уа, школгъа келтирип, сабийлеге, 
устазлагъа кёргюзтмей къоймагъанды.

Ол бир да болмагъанча огъурлу адам 
эди. Аны жюрегин къыйнагъан болса: 
«Мен кесим да терс болур эдим» неда: 
«Ол оспар сёлешгенликге, кеси аллай 
бир осал адам тюйюлдю», – дер эди. 
Артда аллайны бир гитче ахшылыгъын 
кёрсе, аны кёкге дери кётюрюр эди. 

Миля Мустафаланы Шабазны уллу 
юйюрюню биринчи эмда жангыз 

къызлары болгъаны себепли аны бек 
эркелетгендиле. Башхача айтханда, 
керегин табып ёсгенди, алай кесин 
бир заманда кётюрмегенди. Ораза 
айда татлы ашарыкъладан сумкасын 
толтуруп келир эди да, школда, юй 
тюп сыйпаучуладан башлап барысына 
да юлешир эди. Биреулен бир затдан 
къыйналгъанын эшитсе уа, аны жуму-
шун тынгылы этгинчи тынчаймагъанды. 
Къыйын ауруп, больницагъа тюшгенин-
де да, аны сора келгенлеге къайгъыра: 
«Мени ючюн жер басып айланасыз, 
къыйналгъан этесиз»,- деп, анда бол-
гъан затладан сыйларгъа кюрешир эди.

Кимни жарсыууна да жан аурутхан 
адам эди, болсада ол керек жерде къаты 
бола да билгенди. Устазланы, эллилени 
жыйылыулары болсун, сёлешип, кемчи-
ликлени юслеринден ачыкъ айтыр эди. 

Шуёхлукъну да Миля бек багъалагъ-
анды. Тенглерини къууанчларына 

жюреги бла къууаныр эди, жарсыула-
рына да сансыз болмаз эди. «Миляны 
атасы больницагъа тюшеди да, биз аны 
кёре барабыз. Кимле болгъаныбызны 
айтхынчы, Шабаз бизни таныгъан эди 
Миляны хапарларындан», – дейди 
Къулбайланы Аслижан. Ол кёзбауну 
кёрюп болмагъанды, алай этгенлеге 
да тёзалмагъанды. Ишин да бек сюй-
генди. Жангы окъуу жыл башланырны 
аллында жангы кийимле тикдирип, уллу 
байрамгъача хазырланнганды, деп эс-
гередиле аны устаз нёгерлери.

Жазыуу алай болур эди, Миляны жа-
шауу окъуу жыл башланырны аллында 
юзюлгенди. Алай ол аны таныгъанланы 
эслеринде, кёллеринде къалгъанды. 
«Эшик ачылып, хар замандача, ышара, 
уллу къара кёзлери да кюле-кюле кирип 
келликди деп кёпге дери сакълагъан-
быз», –дейдиле аны нёгерлери.

Жарсыугъа, ёлюмге мадар жокъду. 
Алай адам кетгенден сора аны аты иги 
бла кёп жыллагъа айтыла тургъаны да 
жюрекге асыуду.

ХОЛАЛАНЫ Марзият.

Белгилисича, Бахсан ауузу айнып 
озгъан ёмюрню 30-чу жылларында 

башлагъанды. Биринчи болуп бери 
вольфрам-молибден магъаданны 
ачхан геологла келгендиле. Андан 
сора тау магъадан предприятияны 
производство бёлюмлери, ала бла 
бирге уа социал-маданият объектле, 
жашау журтла да ишленнгендиле. 
Биринчи жашау журтла – комбинатны 
ишчилерини посёлкалары – Бахсан 
сууну жагъасында тизилгендиле, ала 
бир къатлы болгъандыла. Эки къатлы 
юйле, общежитле, битеулю билим 
бериу эм музыка мектепле, Пионер-
лени мекямы, сабий садла, яслиле, 
тюкенле, ашханасы бла къонакъ юй, 
автостанция бир кесекден къаланып 
башланнгандыла. Ол заманны излем-
лерине кёре стадион да ишленнгенди. 
Алай бла Тёбен Бахсан аз-аздан тау 
шахаргъа ушап тебирегенди. 1955 
жылда уа анга Тырныаууз деген ат 
берилгенди. 

Жылдан-жылгъа шахар айный, 
кенгере баргъанды. Кёп фатарлы 

юйлени сюегендиле, архитектурасына 
кёре сейир мекямла – Культура мах-
кеме, Искусстволаны сабий школу, 
кинотеатр, санаторий-профилакторий, 
жангы мектепле, 3-чю номерли про-
фессионал-техника училище, больни-
ца, поликлиника эм башха граждан 
объектле ачылгъандыла. Вольфрам-
молибден комбинат да продукциясын 
кёбейтгенди. 

Жангы промышленный объектлени 
къурулушларын бардырыу, производ-
ствону игилендириу бла байламлы 
ишчиле бютюн кёп керек болгъан-
дыла. Тырныауузгъа къыралны жер-
жерлеринден специалистле бла тау 
ишчиле келип башлагъандыла. Аны 
бла байламлы болгъан жерле жашау 
журтланы сюерге жетишмей тебире-
гендиле. Жангызда бир амал къал-
гъанды – кёп къатлы бийик мекям-
ланы ишлеу. Кёп да турмай шахарны 
микрорайонларында 9-къатлы юйле 
«ёсгендиле». Алай бла 80-чи жыллада 
хайырланыугъа 20 минг квадрат мет-
рден аслам журт берилгенди, «Геолог» 
эм «Бахсан» спорт-саулукъландырыу 
комплексле ачылгъандыла. Аладан 
сора уа – налог инспекцияны бла 
казначействону мекямлары, Пенсия 
фондну бёлюмю да. 

Комбинатда аслам промышленный 
объект кийирилгени, магъаданны та-
быу эм жарашдырыу кёбейгени бла ша-
хар инфраструктура да игилендирил-
генди, бир ненча къурулуш участкасы 
бла 1-чи номерли шахта управление, 
темир-бетон затла чыгъаргъан 3-чю 
номерли завод, автотранспорт мюлк 
бла ишлени механизациялау жаны бла 

управление, «Жилстрой» акционер 
общество эм башхала ачылгъандыла. 
Бийик мекямланы къурулушларына уа 
Нальчикни юйле ишлеген комбинаты 
болушханды. 

Ол кезиуде эм андан сора жыллада 
Минги тау да терк айбатландыры-

лып башлагъанды. Анда кёп солуу объ-
ектлени, ол санда къонакъ юйлени бла 
пансионатланы – «Эльбрус», «Иткол», 
«Чегет», «Терс-Къол», «Вольфрам», 

«Приэльбрусье» эм башхаланы, Адыр-
суу бла Адыл-суу ауузлада альпинист 
базаланы, пассажир канат жолланы, 
бусагъатдагъы гондол жолланы да 
9-чу номерли къурулуш компания бла 
«Каббалкпромстрой» трестни бёлюм-
лери ишлегендиле. 

Промышленный эм граждан объект-
лени ишлеуде халкъ мюлк борчланы 
тамамлаугъа, тау жерни айбатлан-
дырыугъа къурулушчула уллу къыйын 
салгъандыла. Эм къыйын болумлада 
экскаваторщикле Николай Хабаровну 
башчылыгъында «Мукуланский» ка-
рьерге автомобиль жолну салгъанды-
ла. Чочайланы Магометни бригадасы 
промышленный объектлени ишлеуде 
уллу жетишимле болдургъанды. 

Социал-маданият мекямланы эм 
жашау журтла къурулушлары бла 

Хабичланы Жамалны, Сагид Бара-
зовну, Владимир Бабинни, Михаил 
Ерохинни, Александр Олейниковну, 
Нажмудин Шетовну, Мария Жмень-
кону ,  Нина  Быченкованы,  Люся 
Жамбаеваны, Нина Миронованы эм 
башхаланы къолларында уруннган 
коллективле кюрешгендиле.  Кёп 
къурулушчула къырал саугъала бла 
да белгиленнгендиле.

Башха ишледеча, къурулушда да 
жетишимле башчы тюз оноула эте 

билгени бла байламлыдыла. Урунууну 
кереклисича къурай эм коллективни 
жыйышдыра билиу, аны битеу керекле 
бла жалчытыу – бу борчланы бёлюм-
леге таматалыкъ этген адамла, баш 
специалистле толтургъандыла. Аланы 
араларында Виталий Рюминни, Нико-
лай Павловну, Мызыланы Далхатны, 
Залийханланы Алидарны, Алексей 
Нагалачны, Занибекланы Магометни, 
Алексей Шевкоплясны, Василий Федо-

товну, Саладин Ризаевни, Темрезланы 
Борисни, Локияланы Рашитни, Муаед 
Азубековну, Осман Эдоковну, Амыр-
би Лепшоковну, Руслан Дзугуловну, 
Балаланы Борисни, Беккаланы Хый-
саны, Уяналаны Хусейни, Хаджиланы 
Далхатны, Ёлмезланы Джабраилни, 
Таумырзаланы Ахматны, Мамайланы 
Исхакъны, Алчагъырланы Хамзатны, 
Альберт Тхакаховну, Джаппуланы 
Хыйсаны, Толгъурланы Абдуллахны эм 
башхаланы сагъыныргъа тийишлиди. 

Аланы хар бири да гитче, кёзге ар-
тыкъ урунмагъан элчик промышлен-
ный шахар – Тырныаууз – болуруна, 
анда къыралда магъадан чыгъарыуда 
эм уллу предприятие ишленирине, 
Минги тау а сау дуниягъа белгили аль-
пинист арагъа саналырына къолдан 
келгенни аямагъандыла. Къурулушчу-
ланы бет жарыкълы уруннганларыны 
эсеби – Бахсан ауузу айныгъаныды.

Анатолий ТЕМИРОВ.

Жетишланы Омарны жашы 
Абдул 1917 жылда Тёбен Че-

гемде туугъанды. Ленинчи окъуу 
шахарчыкъда окъугъанды. 1938 
жылда аскерге чакъырылгъанды. 
Аны аскер къуллугъу сегиз жылгъа 
созулгъанды. Ол Тамбовда кавале-
рист училищени къурамында полк 
школда окъугъанды.  Артда уа, уруш 
башланнганда, Брянск аскер округ-
да политработниклени курсларын 
ётгенди эм Иваново шахарда аскер-
политика училищени тауусханды.

Уллу Ата журт урушда танк ротаны 
командирини орунбасары, полкну 
комсоргу, стрелковый ротаны ко-
мандирини орунбасары, энчи окъуу 
батальонну командирини орунбаса-
ры, 40-чы гвардиялы стрелковый 
дивизияны командирини орунба-
сары болуп тургъанды. Бир ненча 
кере жаралы болуп, эвакогоспи-
тальда бакъдыргъанды. Уруш анга 
1946 жылда бошалгъанды.

Анда этген жигитликлери ючюн  
тамата лейтенант Жетишланы 

Абдул Ата журт урушну 1 даражалы 
ордени, «За отвагу», «За победу 
над Германией» «За взятие Кениг-
сберга» «За взятие Берлина» деген 
майдалла бла саугъаланнганды.

Ол аскер къуллукъгъа чакъырыл-
гъанда, эки жашны – Шарабудин 
бла Максимни – атасы эди. Ючюн-
чю жашы Масхут артда туугъанды. 
Аналары Мариям бла сабийле 
кёчгюнчюлюкде Къазахстанда Шу-
ченск шахаргъа тюшгендиле. Артда 
ала бирге болмагъандыла.

Урушдан сора Абдул талай жыл-
ны Сибирьде жашагъанды. Халкъ 
ызына къайтханда, Мызыланы Узи-
фат бла юйюр къурагъанды. Респу-
бликаны таматасы Тимбора Маль-
бахов – Абдулну жаш заманындан 
шуёху, аны кесине ишге алып, 
фатар да берип, къууандыргъанды. 
Бир кесекден а Элбрус районну пар-
тия комитетини секретары этгенди. 
Юйюрге жаш – Рашид – туугъанды, 
алай анга ата жылыуун кёпге дери 
кёрюп турургъа тюшмегенди. Уруш 
жаралары тынчайтмай, Абдул дуни-
ясын жашына онеки жыл болгъан-
да алышханды.

Жетишланы Абдулну жашы 
Рашид бюгюн республикада, 

андан тышында да белгили адамды 
– бек уллу билими болгъан сабий 
врачды, медицина илмуланы док-
торуду. Сабий ауруула жаны бла 
республиканы биринчи аллай дара-
жалы алимиди. Эки жюзге жууукъ 
илму ишни авторуду.

Ол, КъМКъУ-ну медицина фа-
культетин тауусуп, ординатураны 
Ленинградны педиатрия медицина 
институтунда ётгенди. Ол кюреш-
ген илму-излем ишледе сабийни 
къыйнагъан не ауруугъа да – мый-
ысындан башлап ёпке, нерва ауруу-
лагъа дери - амал изленеди. Бюгюн 
сабий аурууланы юслеринден ол 
билмеген жокъду – реанимация, 
неврология эм УЗИ-диагностика 
жаны бла да къарайды.

1990 жылда шахарны Дубки 
районунда сабий больни-

цаны мурдорунда энди туугъан 
къагъанакълагъа деп реанимация 
бёлюмню Шимал Кавказда бирин-
чи болуп ол ачханды. Кеси уа реани-
мацияда, перинатал арада, сабий 

туугъан жерде да керек болгъанлай 
табылады. Доктор, аны ишчи къа-
ууму да заманы жетмей туугъан 
сабийлени неда башха къыяулары 
ачыкъланнган къагъанакъланы, 
бюйреклеринде, ёпкелеринде, 
чегилеринде патологиялары бол-
гъанланы жанларын сакълайдыла. 
Ол хорламда Рашитни къыйыны 
уллуду.

Больницада сабийлени бакъ-
гъандан сора да, Жетишланы Ра-
шид  Къабарты-Малкъарны сыйлы 
врачы, студентлени окъутады – ол 
Къабарты-Малкъар къырал универ-
ситетни сабий ауруула, акушерство 
эм гинекология кафедрасыны 
таматасыды, профессорду. Дагъ-
ыда республиканы саулукъ сакълау 
министерствосуну баш специали-
стиди. Къайда барсала да, тыш 
къыраллада окъуна, конференци-
ялагъа, симпозиумлагъа къаты-
шады эм анда педиатрия жаны бла 
билгенин, не жангылыкъланы да, 
жангы методиканы, дарманланы 
да республикада хайырланады. 
Бюгюн аны энчи иели клиникасы 
да барды.

Россейде Медицинада ишлеген-
лени жамауат биригиулерини 

Нальчикде  бёлюмюне таматагъа 
Жетишланы Рашидни тийишли 
кёргендиле. Ол дагъыда Россейни 
педиатрларыны союзуну регион 
бёлюмюню толтуруучу комитетини 
председателиди эмда республика-
ны саулукъ сакълау министерство-
суну врачлагъа аттестация этген 
комиссиясыны члениди.  

Аны юй бийчеси Эфендиланы 
Салихни къызы Ирина медицина 
илмуланы кандидатыды, универ-
ситетни медицина факультетин-
де дерсле береди. Ала къыз бла 
жаш ёсдюргендиле. Жамиля 
- юристди, Рустам а ата-ана ызы 
бла баргъанды.

Рустам КъМКъУ-ну медици-
на факультетин 2010 жылда 

тауусханды. Ординатураны Н.И. 
Пирогов атлы Россей миллет илму-
излем медицина университетде 
ётгенди. 2015 жылда уа ол окъуу 
юйде аспирантураны бошагъанды. 
«Асимптомный инфаркт головного 
мозга» деген темагъа кандидат 
диссертациясын къоруулагъанды. 
Жаш алимни неврология, нейрохи-
рургия эм медицина генетика жаны 
бла илму ишлери Россейде, андан 
тышында да излемлидиле. Онеки 
жыл болады ол быллай саусузлагъа 
бакъгъанлы. Бусагъатда Рустам 
Москвада 166-номерли шахар поли-
клиниканы неврология бёлюмюню 
таматасыды. «Док Дети» клиника-
да да ишлейди. Анга къаллай бир 
ыразылыкъ айтылгъаны интернет 
сетьледе окъуна туура кёрюнюп 
турады.

Биреу аны ауругъаннга къалай 
къайгъыргъанын, башхасы, кёп 
анализле бердире турмай, тюз диа-
гноз салгъанын айтады. Башхасы 
уа: «Доктор, терапия багъыуну бел-
гилегенден сора да, мени электрон 
почтама упражненияланы комплек-
син жибергенди эм халынгы бир 
ыйыкъдан билдир дегенди», – дей-
ди. Бири уа: «Кёзлерим эки къатлы 
кёрюп, бек къыйналгъанма. Аны 
сылтауун, багъыуун да киши ай-
талмагъанды анга дери», – дейди.

Жетишланы Рустам, харкюнлюк 
ишинде неврологну эндокри-

нология, психиатрия, кардиология 
жаны бла да ангыламы болургъа 
керекди деп, ол специалистле бла 
байламлыкъ тутхандан сора да, 
билимин не жаны бла да ёсдюр-
генлей турады. Ишинги сюйсенг, 
башха тюрлю жарамайды. Рустам 
а ол жаны бла атасы Рашидге 
ушагъанды. 

МУСУКАЛАНЫ Сакинат.

Барыбыз да билгенден, халкъы-
бызны тиширыулары бурун 

заманлада ауругъаннга багъыуда, 
сабий ёсдюрюуде кёп сейир амал-
ланы хайырланнгандыла. Ол зат-
ланы тасхалары тёлюден тёлюге 
ётюп сакъланнгандыла. Медицина 
кенг жайылгъанлыкъгъа, таулагъа 
алай терк жетмегенин билебиз. 
Ары дери тиширыуларыбыз, тюр-
лю-тюрлю кырдыкланы, мирзеуню 
хайырлана, уллуну, гитчени да 
багъып болгъандыла.

Аллай халкъ амалладан бирле-
рини юсюнден манга жууукъ ти-
ширыуубуз Байзуллаланы Зубида 
айтханды. Аланы кеси сынап да 
кёргенди. Эшитгеним бек сейирге 
къалдыргъанды мени. Сизге да 
ол сейир кёрюнюр деп ийнанама.

– Тиширыуну жашауу сабий туугъ-
андан сора иги да тюрленеди. Ары 
дери тюбемеген, билмеген затла 
аны бек жунчутадыла. Сабийини 
аллында жууаплылыгъ а нени да 
унутдурады десем, ётюрюк болмаз. 
Бир-бир юйюрледе абадан тиши-
рыула болмай да къаладыла. Аны 
себепли жаш анала сабий тохтаусуз 
жиляп турса, аны тынчайталмаса-
ла, бек абызырайдыла. Мен аны 
кеси башымда сынагъанма. Отуз 
жыл чакълы заман озгъанлыкъгъа, 
аллай кезиуледен бири эсимде 
къалгъанды,- дейди ушакъ нёгерим.

Биринчи сабий туугъанда, жаш 
юйюр кеси жашай эди. Къай-

ынлары башха шахарда эдиле 
Зубиданы. Сора кюнлени биринде 
къызчыгъы асыры жилягъандан, 
тыйылмай къалады. Ол кеси ме-

дик болгъанлыкъгъа, аллай кези-
уледе абызырап къала эди.

– Сабийге не этерге билмей, 
аны да къоюнума алып, къоншу-
лагъа чабама. Анда кёп сабийли, 
анам тенгли тиширыу жашай эди. 
Сора, кире барып, къызчыкъны 
аны къоюнуна атама. «Не бол-
гъанды?» – деп сорады. Жарты-
къурту ангылатыргъа кюрешеме. 
Айтханыма тынгылап, энчи ото-
угъа кийирип, киндигинги ач дей-
ди. Сора, сабийни тешиндирип, 
мени къарыныма жатдырады. Ол 
кезиуде киндик киндикге тиерге 
керекди деп ангылатады. Алай 
бла баланы къыйнагъан ауруу 
анасына кёчеди, ол а тынчайып 
къалады. Ийнанырыкъ тюйюлсюз, 
бир кесекчикден къызны жилягъ-
аны тохтап къалгъан эди. 

Ол тиширыу манга экинчи кере 
да болушханды. Сабийни 

тишле чыгъарыуу бек къыйын ёте 
эди, тиш этлери ирин этип. Ол аны  
кёреди да, 7 тюрлю мирзеуню 
биширип, сууут, ызы бла уа мени 
чакъырырса дейди. Айтханыча 
этеме. Хар нени да хазырлагъан-
дан сора барып алып келеме да, 
ол сабийни да къоюнуна кётюрюп, 
тауукъла жыйылгъан жерге атла-
нады. Мирзеуню ууучуна алып, 
алайда аны сабийни башындан 
энишге къуя: «Бу бюртюкле бла 
бирге сабийни юсюнден битеу 
ауруула кетсинле!» – дегенин 
эшитген эдим. Сейир да кёрюнюр, 
алай ол кезиуден башлап тишле 
бла бир кюн къыйналмагъанбыз, 
– деп эсгереди Зубида. 

Бу амалланы хайырлы болгъан-
лары манга бек сейирди. Мен 
ангылагъандан, быллай затла 
миллетде ёмюрлени теренинден 
сакъланнганлары хакъды. Алай 
шёндю аланы билгенле халкъы-
бызда аздан-аз бола барадыла. 

Дагъыда Зубида туура этген 
ючюнчю амал да тиширыуну 

саулугъу бла байламлыды. 
– Аны уа манга башха къоншум 

Гемуланы Натифа юйретген эди. 
Къагъанакълары болгъан кёп ана-
ла ёшюнлеринде сютлери къалып 
къыйналыучуларын билебиз. Хау, 
шёндю кёп тюрлю онгла бардыла 
ол жарсыуну кетерирча, алай  оз-
гъан ёмюрню 80-чи жылларында 
уа хал башхаракъ эди. Ма ол манга 
айтханнга кёре, аллай жарсыуу 
болгъан тиширыугъа танг ата 
турургъа керекди. Къысхасын айт-
ханда, орамгъа адам кёп жайыл-
гъынчы. Сора чачын экиге бёлюп, 
эки ёшюню бла бошлап, эшикни 
босагъасында орамгъа, арбазгъа 
бети бла айланып, тышына тарар-
гъа керекди.  Иги да ийнанмай 
этеме ол айтханны. Болсада ма 
ол кюнден башлап бир кере да 
къыйналмагъанма.

Бюгюн биз билдирген амалла-
дан бири окъуна жарасала, бек 
къууанырыкъбыз. Сиз да, багъалы 
газет окъуучула, аммаларыгъыз-
дан эшитген сейир затланы биле 
эсегиз, жазыгъыз, бек сюйюп 
басмаларыкъбыз.

ТАППАСХАНЛАНЫ Аминат
 жазып алгъанды.   

Къуру жерде бир зат да 
тамыр иймейди. Адам къа-
дарларына къарай, тинте 
барсанг, эрттегили таулула: 
«Атагъа ахшы улан тууса, 
къула тюзде бау этер, ичи 
толу мал  этер», деп бош-
дан айтмагъанларын ангы-
лайса. Ол шартны бир-бир 
юйюрлени тёлюлеринде 
кёрюрге боллукъду.

Кёргеним-эшитгеним

Аммаларыбыз хайырланнган амалла

Гитче элден магъаданчыланы 
шахарына дери

Жюрек ачыкълыгъы, 
халаллыгъы бла да айырмалы эди 

Эсгериуле 

Абдул.

Рашид. Рустам.

ТЕКУЛАНЫ Хауа

Эльбрусиада

Туризм 

ХУРМЕТЛЕУ

АЧЫКЪ ДЕРС

Росгидрометарадан билдиргенлерине 
кёре, бу кюнледе республикада кюн бек 
исси боллугъу сакъланады, къызыулукъ 
38 градусха жетерикди.

МЧС-ден эсгертгенлерича, быллай хауа 
болумлада женгил кийимле киерге, жа-
ланбашлай кюннге чыкъмазгъа керекди. 
Терк-терк суу ичигиз, алай ол бек сууукъ 
болмасын. Дарман хансладан суу неда 

жашил чай, газы болмагъан нарзан да 
себеп боллукъдула. 

Аракъы неда башха ичгиле чархдан 
сууну кетергенлери ючюн, аладан кери 
турсагъыз игиди. Аз-аз солуй ишлеу къа-
рыуугъузну аярыкъды. Сууукъ суу бла къол-
ланы, аякъланы жууу да эсни сакъларгъа 
болушурукъду.

КУЛЬЧАЛАНЫ Зульфия.

Ростуризмни башчысы Зарина Догузова 
билдиргеннге кёре, къыралны кесинде 
туризм бла байламлы тарихле ковидге 
дери рекорд белгилеге жууукълашханды. 
Солугъанланы саны 34 миллионнга жет-
генди, жылны ахырына ала 61 миллионнга 
дери ёсерле, деп сакъланады. 2019 жылда 
Россейде солууну сайлагъанла 65 миллион 
болгъан эдиле. 

Саулукъларын да къыралдан тышына 
чыкъмай кючлерге излегенле эки кереге 
кёбейгендиле. Сабий кэшбекни програм-
масы бла лагерьлеге 1,2 миллион путёвка 
сатылгъанды, аладан 845 минги – быйыл. 
Хар экинчи ата-ана кэшбек болмаса, ба-
лаларын солуугъа хазна иялмазлыкъла-
рын неда учузуракъ путёвкаланы излерге 
тюшеригин айтхандыла. Ол да, сёзсюз, 
адамланы жашауларын игилендириуде 
алгъа атламды. 

Андан тышында, окъуучулагъа къыс-
ха маданият-тарых жарыкъландырыу 
жолоучулукълада регионларын игирек 
таныргъа болушхан программа да жа-
рашдырылгъанды. Быйыл аны бла жюз 
минг окъуучу хайырланырыкъды. «Рос-
сей - онгланы къыралы» платформада 
хорлагъанлагъа да хакъсыз турла къурал-
гъандыла, аны чегинде да жюз минг окъ-
уучу жолоучулукълагъа атланырыкъдыла.

 Пандемиягъа дери болум бла тенглеш-
диргенде, туризмде иш бла жалчытыу 
95 процентге жетгенди. Кемпинглеге, 
автокемпинглеге къошулады. Льгота-
лы кредитле къонакъ юйлеге ишлерин 
тохтатмазгъа себеплик болгъандыла, 
аны бла байламлы Зарина Догузова бу 
программаны жыл сайын бардырыргъа 
кереклисин эсгертгенди. Ростуризм биз-
несге бусагъатдагъы технологияла бла 
терк ишленнген модуль къонакъ юйлени 
къурулушларына этген къоранчларыны 
жартысын къайтарады. 

Экинчи жерде жарыкъландырыу ту-
ризмди. Ол бир тюрлю шахаргъа неда 
субъектге анда жашагъан миллетлени 
маданиятлары,  турмушлары бла шагъ-
ырейленирге, архитектурасын, табийгъ-

атын, музейлерин, аш-азыгъын кёрюу 
бла байламлыды. Аны ючюн регионлагъа 
аллай араларын белгилерге кереклиси 
айтылгъанды, Ростуризм а аны айнытыр-
гъа, ол санда жол кёргюзтюрге, чыракъ-
ла, белгиле орнатыргъа, арт-объектлерин 
жасаргъа эм башха жумушланы толту-
рургъа себеплик этеди. Быйыл аллай 
болушлукъ 31 шахаргъа берилгенди. 

Зарина Догузова чертгенича, энчи эс 
багъаланы тохташдырыугъа бёлюннген-
ди. Аны бла байламлы «турист кэшбек» 
кийирилген эди, адамла да аны хай-
ырлылыгъын ангылагъандыла. Соруу 
бардырылгъанланы 95 проценти аны 
тынчлыгъын, путёвкагъа тёленнген ахча-
ны жартысын артха алыр ючюн къошакъ 
документле жыйып айланыргъа керек 
болмагъанын жаратхандыла. 

Кадрла бла сервисни юсюнден айтхан-
да, аласыз адамланы тынчлыкълы солу-
уларын къураргъа онг жокъду. Былайда 
солугъанлагъа къонакъ юйде къалай 
тюбегенлери, отоулада тазалыкъны ту-
туу, аш-азыкъ хазырлау – барысыны да 
адамланы ыразы этиуде магъаналары ул-
луду. Къыралда ишлеген къонакъ юйлени 
80 проценти гитче предприятияладыла. 
Аланы иелерини корпоратив курсла неда 
программала бла хайырланыргъа онгла-
ры хар заманда да болмайды. Бизнесге 
болушур муратда Ростуризм билим бериу 
онлайн программаны жарашдыргъанды, 
энди къыралны хар къалайындан сюйген 
адам анда усталыгъын хакъсыз игилен-
дирликди.

Минги тауда Къабар-
ты-Малкъарны къырал-
лыгъыны 100-жыллыгъына 
аталгъан «Эльбрусиада» 
башланнганды. 

Анга къыралны 20 реги-
онундан аслам адам къа-

тышады. Ала биринчи кюн 
Адыл-Сууда жыйылгъанды-
ла. Хар бирине ёрлеуге ке-
рекли затла  берилгендиле. 
Къонакъла инструкторла-
ры бла да танышхандыла. 
«Эльбрусиаданы» програм-

масына кёре, альпинистле 
Минги тауда ыйыкъдан 
аслам заманны турлукъ-
дула: юч кюнню хауагъа 
юйренирикдиле, бир кече-
ни бийикде къаллыкъдыла.

Кесибизде солугъанланы
саны ёседи

Эсгертиу 

Иссиде  бютюн сакъ болугъуз

Билдириу

Къабарты-Малкъар Республиканы Аскер 
комиссариаты  контракт бла аскерде къуллукъ 
этерге чакъырады. Келишим къысха заманн-
га – юч айгъа эмда узакъ болжалгъа – бир 
эмда юч жылгъа этиледи. Сайланнганла 42-чи 
мотострелковый дивизияны энди къурала тур-
гъан «Къабарты-Малкъар» полкунда къуллукъ 
этерикдиле.

Аскерге чакъырыу «Аскерде борчлу халда 

къуллукъ этиуню эмда аскер къуллукъну» 
юсюнден федерал законнга кёре бардыры-
лады. Келишим алгъын да аскерде къуллукъ 
этгенле, аскер чынлары да болгъанла бла 
этиледи. Ала Россей Федерацияны инсанлары 
болургъа керекдиле.

Келишим бла байламлы соруулары болгъан-
ла жашагъан жерлеринде аскер комиссариат-
дан жууапла табаргъа боллукъдула. 

Хар тукъум да кесине таматагъа 
намысы-сыйы жюрюген адамын 
айырады. Бизни тукъумда тамата 
Байтуугъанланы Ахматны жашы 
Мусабийди.

Ол 1954 жылда кёчгюнчюлюкде 
Къазахстанны Акъмола областы-
ны Семеновка элинде туугъанды. 
Школну Тёбен Чегемде бошагъ-
анды. КъМКъУ-ну математика 
факультетине кирип, аны 1978 
жылда бошап, Тёбен Чегемни орта 
школунда математикадан устаз 
болуп ишлеп башлагъанды. 

1996 жылдан 2008 жылгъа дери 
Мусабий школну директору болуп 
тургъанды. 2009 жылда уа аны эл 
администрацияны таматасыны 
орунбасарына айыргъандыла. 
Школгъа ол 2014 жылда къайтхан-
ды эм  бюгюнледе да, сабийлеге 
насийхат сёзлерин айта, кесини 
билимин алагъа бере, математи-

кадан бла  информатикадан устаз 
болуп ишлейди. 

Байтуугъанланы Мусабий элни, 
тукъумну да ёхтемлигиди. Мен 

кесими бек насыплыгъа санайма, 
нек дегенде, Мусабийча адам-
лары болгъанла къадарларына 
артыкъ ыразы болургъа керек-
диле. Ма аллай инсанды ол. 
Жууукъ-ахлулукъдан сора да, ол 
мени устазымды, математикадан 
окъутханды. Школ бла чекленмей, 
Мусабий мени жашауда да уста-
зымды. Ол мени жетишимлериме 
дайым къууаннганлай, насийхат 
сёзле айта, юйрете турады. Баям, 
Аллах бир уллу насып этгенди биз-
ге, Мусабийни берип.

Ишинде айырмалы болгъаны 
ючюн, Мусабий Россей Федера-
цияны, Къабарты-Малкъарны да 
билим берген министерстволары-
ны сыйлы грамоталарына, ыра-
зылыкъ къагъытларына тийишли 
болгъанды. Анга «Россей Феде-
рацияны билим бериуде сыйлы 
ишчиси» деген даражалы ат да 

аталгъанды. Баям, жетишимле-
рини юсюнден айтып башласакъ, 
ала бары да китапха окъуна сый-
ынмазла. Мусабийни сабийлеге 
къыйыны бир да болмагъанча ул-
луду. Аны окъуучуларыны кёбюсю 
школну айырмалы бошагъандыла. 

Билимли адам не жаны бла да 
билимли бола болур. Мусабий хаж 
къылып келгенди. Элде динни 
юсю бла соруулары болгъанла 
анга сёлешедиле. Мусабий хажи 
аллына баргъанны, намысын-сый-
ын кёрмегенлей, ыразы этмеген-
лей бир заманда да иймегенди. 

Мен бюгюн Мусабийге саулукъ, 
монглукъ, мамырлы жашау тилей-
ме. Бизге насийхатла айта, энтта 
кёп жылланы жаша, устазым, ата 
къарындашым!

БАЙТУУГЪАНЛАНЫ Исмайыл. 

Ахшы устаз, огъурлу насийхатчы

Кё п  б о л м а й  « Ро с с ет и  С е -
верный Кавказ» – «Каббалкэ-
нерго»  биригиуню Бахсанда 
бёлюмюню келечилери, Наль-

чикде «Радуга» реабилитация 
санаторийде солугъан 250-ден 
аслам сабийге, электрокючню 
къоркъуусуз  хайырланыугъа 

жоралай, ачыкъ дерс бардыр-
гъандыла. 

Энергетикле гитчеле кеслерин 
юйде эм эшикде да тийишли 
халда жюрюте билирча хар сме-
нагъа келип юйретедиле. Бу жол 
да сабийлеге ток объектлени, 
трансформатор подстанцияланы, 
бийик вольтлу ызланы къатлары-
на жууукъ барыргъа, алайлада 
ойнаргъа жарамагъанын, ол уллу 
хатагъа келтирирге боллугъун 
ангылатхандыла. Аллай жерледе 
эсгертиулени окъургъа, буруула-
дан ётмезге керек болгъанын да 
эслерине салгъандыла. Жерге 
тюшген ток чыбыкъдан эм азын-
дан сегиз метр узакъда турургъа, 
алай ток урургъа къоркъуу бар 
эсе уа, «къазча» атларгъа юйрет-
гендиле. 

Дагъыда токчула юйде жюрютю-
люучю электроприборла къалай 
ишлегенлерини, аланы къоркъу-
усуз хайырланыуну амалларыны 

юслеринден да хапарлагъандыла.
Ызы бла школчула ток ургъан 

адамгъа биринчи болушлукъ 
берирге реанимация тренажёр-
да юйреннгендиле. Дагъыда 
энергетиклени энчи кийимле-
рине эм оборудованияларына 
да къарагъандыла. Аланы хар 
бири не затха жарагъанын да 
билгендиле. 

Жай каникулладан сора да 
РЭС-ни специалистлери школ-
лада бла сабий садлада дайым 
ачыкъ дерсле ётдюрлюкдюле.  

Эсге сала айтсакъ, электрокюч 
бла байламлы баш жорукъланы 
билдириу бютюнда жай каникул-
лада керекди. Ол кезиуледе са-
бийле кёбюсюнде юйлеринде эм 
тышында да кеслери алларына 
къаладыла. Гитчелени арасында 
уа жорукъланы билмеген неда 
уллу кёллюлюк этгенле да тю-
бемей къалмайдыла. 

МАГОМЕТЛАНЫ Сулейман. 

Статистикагъа кёре, от тюшюуню 70 про-
центи адамла жашагъан юйледе болады. 
Аллай кезиуледе къырал эм энчи мюлклеге 
уллу заран тюшеди. Жарсыугъа, ёлгенле 
да боладыла.

Кёп къатлы юйледе ол къыйынлыкъ 
асламында эссизлик эм уллу кёллюлюк 
бла  байламлыды.  Андан сакъланыр 
ючюн, электроприборланы жорукълагъа 
кёре хайырланыргъа керекди. Сёз ючюн, 
юйледе атлауучла болгъан жерледе ке-
рексиз хапчукланы жыйышдырып, жолну 
жабаргъа жарамайды. Фатарлада эм 
аланы балконларында кеслери алларына 
жанаргъа боллукъ затланы асырамагъыз. 
Хата азданды. Андан тышында, энчи жы-
лыу ызлары болгъанла от этер кезиуню 
аллында аланы тинтирге борчлудула. Бир 
розеткагъа кючлю приборланы бир жолгъа 
сугъаргъа да жарамайды. Ток ызла аланы 
кётюрмей, от тюшюуле аслам боладыла. 

Кесигиз юйде болгъан къадарда токга са-
лыннган чайниклени, итиулени, печьлени 
кёз туурагъыздан кетермегиз. Дагъыда кё-
пле жылыу берген приборланы юслеринде 
бла газ печьлени башларында агъырыкъла 

къурап, кийимлерин къурутургъа ёчдюле. 
Къоркъуусузлукъну жорукълары бла аллай 
амал аз да эркин этилмейди. 

От тюшгенин кёргенлей, терк окъуна 
къутхарыучуланы чакъырыргъа керексиз. 
Ала жетгинчи, артыкъ къаугъа кётюрмей, 
сабийлени, абаданланы къутхарыргъа 
кюрешигиз. Нек дегенде, фатарда тюр-
лю-тюрлю жаныучу эм атылыучу затла 
болургъа боллукъдула. Хапчукланы къут-
харыугъа аз да заманыгъызны бёлмегиз. 
Сора от ёчюлтюучюлеге тюбеп, халны 
толусунлай ангылатыгъыз. 

Жаннган отоудан энишге туруп неда сюр-
келип чыгъыгъыз. Быстырны суу этип, аны 
бла солугъуз. Ачыкъ отну жаны бла ётерге 
тюшеригин ангылай эсегиз, юс кийимигиз-
ни суу этигиз. Аны бла бирге, онг болгъан 
къадарда, эшикге да суу къуюгъуз. 

От тюшгенни кёргенлей, стационар теле-
фонладан «01» номерге сёлешигиз. Мобил 
телефонладан а «101» деп алдырыргъа 
боллукъду. 

  Сакъ болугъуз! Кесигизни сакълагъыз! 

КЪАСЫМЛАНЫ Аминат.

«Комсомольская правда» медиа къауум, РФ-
ни Табийгъат байлыкъла эм экология министер-
ствосу, «Россейни суу» акцияны къурагъанла да 
къошулуп, экология конкурс бардырадыла. Аны 
магъанасы - бизни къыралда кёллени къоруулау 
эмда аланы тазалыгъын сакълау бла байламлы-
ды. Сора дагъыда адамлада экология жаны бла 
билимни кётюрюу, культураны эмда жууаплы-
лыкъны кючлендириу бла. Анга Россейде эмда 
СНГ-да жашагъан ким сюйсе да къатышыргъа 
эркинди.

Конкурсну жорукълары ма быладыла: сиз 
сюйген кёлню суратха тюшюрюгюз да, аны 
атын, кесин да не ючюн жаратханыгъызны 
жазып, ВК неда «Одноклассники» социал сеть-
леде #БерегиБерег_Челлендж деген белги бла 
басмалагъыз.

Эришиу быйыл 22 июльдан башлап  31 августха 
дери барлыкъды. Ары ишлени 29 августха дери 
аллыкъдыла. Ызы бла жюри оноулашып, аланы 
араларында эм иги жыйырмасын сайларыкъды. 
Кеслерин да ма бу шартлагъа кёре ойлап алай:

1. Энчилик – сурат конкурсну излемлерине 
келишеди, алай аны этилгени, композициясы, 
тюбюнде жазылгъаны аланы асламысындан эсе 
башхады;

2. Жангы – конкурсха берилген сурат неда 
видео ары дери бир жерде да басмаланмагъ-
андыла, энчи ма бу эришиуге деп этилгендиле;

3. Тазалыкъ – суратда кёлню жагъасы таза 
болургъа керекди;

4. Конкурсда кёргюзтюлген ишни социал сеть-
леде неллай бир адам жаратханы.

Хорлагъанланы атларын «Россейни сууу» 
сайтда, «Комсомольская правда» медиа къа-
уумну социал сетьлеринде басмаларыкъдыла.

Саугъагъа жыйырма адам тийишли боллукъду. 
Биринчи жерге чыкъгъаннга (экеуленнге деп) Бай-
кал кёлге барып келирге онг берилликди. Экинчи 
жерни алгъан Xiaomi RedmiBook 13 ноутбук къол-
лу боллукъду. Къалгъан онсегизин а флоатингге 
сертификатла бла саугъаларыкъдыла.

УЛБАШЛАНЫ Мурат хазырлагъанды.

Кёлле тазалай турурча
Эришиу

Жарсыуну башы – уллу кёллюлюк

Россейни ФСБ-сыны КъМР-де Управ-
лениясында къуллукъ этгенле КъМР-де 
МВД бла бирге оператив излеу  ишлерин 
бардыра туруп, Орта Азияны республика-
ларыны биринден келген инсанны Наль-
чикде наркотиклени жашырын жерлеге 
сала тургъан кезиуде тутхандыла. Ол Къа-
барты-Малкъарны жерине наркотиклени 
кёп санда ётдюрюуню къурагъанына 
ишеклидиле, деп билдиредиле Россей-
ни ФБС-ыны КъМР-де Управлениясыны 
пресс-службасындан. 

Оперативникле, тутулгъанны юсюн-ба-

шын къармагъанларында, тургъан жерин 
тинтгенлеринде да, героин бла эки поли-
мер чулгъамны тапхандыла – аланы битеу 
ауурлугъу 80 грамм чакълы бир эди. Аны 
уа аманлыкъчы Къабарты-Малкъарны 
жеринде жаяргъа умут этгенди.

Тутулгъаннга РФ-ни Уголовный кодекси-
ни 30-чу статьясыны 3-чю кесегине, 228.1-
чи статьясыны 4-чю кесегини «г» пунктуна 
кёре иш ачылгъанды.  Законодатель-
ствогъа кёре, быллай аманлыкъ этгенни 
эркинлиги 20 жылгъа дери сыйырылады. 

ФСБ

Юйретиу


